
SKRIVANA TAL-KUMITAT:  Nibdew din il-laqgħa bl-elezzjoni ta’ chairman peress li l-Kumitat jinsab mingħajr Chairman.  Hawn proponent? 

ONOR. CHARLES MANGION:  Nipproponi li l-Onor. Philip Mifsud jinħatar Chairman tal-Kumitat.

SKRIVANA TAL-KUMITAT:   Min jissekonda?
ONOR. JASON AZZOPARDI (Ministru għall-Kompetizzjoni Ġusta, Negozji Żgħar u l-Konsumatur): Nissekonda.
SKRIVANA TAL-KUMITAT:  Il-mistoqsija hi li l-Onor. Philip Mifsud ikun maħtur Chairman tal-Kumitat.  Dawk favur?  (Onor. Membri:  Aye)  Dawk kontra?  Agreed.

Il-mozzjoni għaddiet nem. con. u l-Onor. Philip Mifsud ġie maħtur Chairman tal-Kumitat.

THE CHAIRMAN (Onor. Philip Mifsud):   Nirringrazzjakom u nagħtu bidu għal din it-22 laqgħa ta’ dan il-Kumitat bl-ewwel item li hemm fuq l-aġenda.
MINUTI

Il-Minuti tal-Laqgħa Nru. 21 li saret nhar it-Tlieta 27 ta’ Novembru, 2012 ġew konfermati.

THE CHAIRMAN:  Ngħaddu issa għall-item fuq l-aġenda li jirrigwarda r-Riżoluzzjoni dwar Trasferiment ta’ Proprjetà lil diversi clubs  u assoċjazzjonijiet.  Nitlob lill-Ministru sabiex jippreżenta din ir-Riżoluzzjoni.

ONOR. JASON AZZOPARDI:  Mr Chairman, jekk il-Kumitat jaqbel, xtaqt nibda bir-riżoluzzjoni li hemm f’item 4 tal-aġenda li, kif ngħidu aħna l-avukati, hija di facile spedizione.  
THE CHAIRMAN:  Hawn qbil?  (Onor. Membri:  Iva) Mela ngħaddu għall-item 4 tal-aġenda.
RIŻOLUZZJONI DWAR TRASFERIMENT TA’ PROPRJETÀ (MALTA EMPLOYERS’ ASSOCIATION)
THE CHAIRMAN:  Il-Ministru.

ONOR. JASON AZZOPARDI:  Mr Chairman, tlabt anke li nibdew minn dan l-item għax preżenti hawn is-Sur Farrugia, id-Direttur Ġenerali tal-Assoċjazzjoni, u peress li naf li ma jiflaħx, jekk inkunu lesti jkun jista’ jmur.   
Hawnhekk għandna l-Malta Employers’ Association li m’hemmx għalfejn noqgħod nispjega r-rwol u l-kontribut tagħha fis-soċjetà ċivili fil-pajjiż, li għandhom diġà f’idejhom post ġewwa South Street, il-Belt Valletta li qiegħed għandhom b’encroachment.  Issa qegħdin  nipproponu li jkollhom dan il-post  b’kera ta’ €1,500 fis-sena għal 15-il sena b’reviżjoni kull ħames snin.  Mal-kuntratt għandna annessa l-pjanta tal-post.  Dak li għandi x’ngħid; it’s pretty straight forward.

THE CHAIRMAN:  Rimarki?  

ONOR. CHARLES MANGION:  M’għandniex rimarki.
THE CHAIRMAN:  Jekk m’hawnx rimarki se nressaq ir-riżoluzzjoni għall-vot.  Dawk favur?  (Onor. Membri:  Aye)  Dawk kontra?  Agreed.

Ir-riżoluzzjoni għaddiet nem. con.

THE CHAIRMAN:   Ngħaddu issa għall-item 2 tal-aġenda.  Il-Ministru.
RIŻOLUZZJONI DWAR TRASFERIMENT TA’ PROPRJETÀ (LIL DIVERSI CLUBS U ASSOĊJAZZJONIJIET)

ONOR. JASON AZZOPARDI:   Grazzi, Sur President.  Din ir-riżoluzzjoni tittratta tliet proprjetajiet; store fix-Xatt tal-Isla lill-Fondazzjoni Temi Zammit, fond f’Ħal Kirkop lill-Għaqda Mużikali San Leonardo u fond fil-Furjana lill-Big Friends Guggen Musik.  Kif m’għandi ebda dubju li l-Membri jafu, hawnhekk qed nitkellmu fuq tliet entitajiet li huma bla ebda skop ta’ profitt u li fihom qed isir ħafna volontarjat.  

F’din ir-riżoluzzjoni għandna l-aspett mużikali u  l-aspett kulturali u fil-każ tal-Fondazzjoni Temi Zammit dak kollu li għandu x’jaqsam mal-promozzjoni tal-identità Maltija.  Il-Fundatur tal-Fondazzjoni Temi Zammit –  irrid insellimlu u nsemmih hawnhekk għalkemm m’għadux magħna – kien Fr. Peter Serracino Inglott li kien kellimni s-sena li għaddiet dwar il-Fondazzjoni  u bħala Dipartiment tal-Artijiet aħna għennihom f’diversi okkażjonijiet.   Il-proġett tagħhom pereżempju niftakar ġewwa Strada Stretta fil-Belt Valletta u bażikament se jkollhom store żgħir ħafna, li diġà qiegħed għandhom b’encroachment, fix-Xatt tal-Isla b’titolu ta’ kera. 
Dwar il-fond f’Ħal Kirkop qed nitkellmu fuq l-Għaqda Mużikali San Leonardo li huwa propost li  tieħu b’ċens temporanju dan il-post li mhuwiex post kbir.  Il-konċessjoni qiegħda ssir għal perjodu ta’ 99 sena b’ċens temporanju ta’ €60 fis-sena.  L-Għaqda Mużikali San Leonardo hija għaqda li taħdem ħafna fir-raħal ta’ San Anard.  Jien u l-Onor. Vella li kellna x-xorti nattendu attivitajiet tagħhom matul dawn l-aħħar xhur bqajna impressjonati kif soċjetà f’raħal żgħir tista’ tagħmel affarijiet kbar, hemm ħafna volontarjat u ħafna żgħażagħ involuti u naħseb li dan iċ-ċens ikun jista’ jippermetti lill-għaqda li se tkun qiegħda tinvesti, jiġifieri għalhekk ċens u mhux kera, biex dan il-fond jiżviluppawh għall-għanijiet mużikali kif hemm miktub u spjegat fil-kuntratt.  

Dwar il-fond fil-Floriana qed nitkellmu fuq il-Big Friends Guggen Musik li hija soċjetà ta’ volontarjat fejn qegħdin jieħdu b’ċens temporanju proprjetà li diġà għandhom bil-kera wara riżoluzzjoni li aħna approvajna f’Jannar li għadda.  Dan il-post qiegħed fejn Bieb il-Bombi.   Jiena rajt ir-ritratti ta’ kif kien qabel ma ngħataw il-kera u issa u jidher li l-post huwa mibdul.  L-area hija mibdula u hija ħafna isbaħ u li tilqgħek.  Hemm ħafna żgħażagħ li jitgħallmu l-mużika u jieħdu sehem f’attivitajiet  f’diversi rħula madwar Malta u Għawdex, apparti fuq it-televiżjoni u ġieli siefru wkoll barra minn Malta.  U allura l-fatt li għandhom ċens ta’ 50 sena bir-rata ta’ €800 fis-sena qed ikun jirrifletti d-daqs tal-post għax mhux post żgħir, però fl-istess ħin jippermettilhom jagħmlu iktar investiment, iserrħu moħħ fit-tul.  Dak bażikament safejn nista’ nispjega jien dawn it-tliet proprjetajiet.
THE CHAIRMAN:  Hawn rimarki?  L-Onor. Charles Mangion.

ONOR. CHARLES MANGION:  Mr Chairman, bħalma għamilna diversi drabi, fejn ikun hemm għaqdiet volontarji bħal dawn li jkunu qed jagħtu kontribut f’kull settur tagħhom lis-soċjetà bix-xogħol volontarju li jagħmlu, u f’dan il-każ it-tlieta li huma fl-oqsma rispettivi tagħhom qegħdin jagħmlu dan il-kontribut ...  Jiena nħeġġeġ sabiex matul it-tenancy ta’ dan il-perjodu, sija ċens u sija kera, il-manutenzjoni tal-post tibqa’, għalkemm m’għandix dubju li effettivament dan isir.  L-unika domanda li xtaqt nagħmel aktar hija bħala policy min-naħa tad-dipartiment.  Xtaqt nistaqsi għaliex parti hija 50 sena u parti oħra 99 sena u anke għalfejn tal-Università hija b’kera.  Hemm xi raġuni għal dan?  Forsi hija bħala parti mill-policy min-naħa tal-Land Department?
ONOR. JASON AZZOPARDI:  Domanda leġittima u valida ħafna.  Issa se nkun qiegħed nesterna l-ħsebijiet l-iktar personali tiegħi.  Jiena nipprova li kemm jista’ jkun nagħti ċans lil dik l-assoċjazzjoni jew soċjetà to prove itself, jiġifieri mhux tingħata mill-ewwel l-ikbar benefiċċju ta’ titlu, iżda pass wara pass.  Jiġifieri – u ma rrid lil ħadd jieħu għalih – il-Fondazzjoni Temi Zammit – li nerġa’ ngħid hemm fost l-aqwa personalitajiet fil-pajjiż warajha – m’ilhiex imwaqqfa daqs l-Għaqda Mużikali San Leonardo u allura din il-Fondazzjoni se tibda b’kera għax kif jafu l-Membri, biex tittermina kirja mhuwiex diffiċli daqs kemm biex tittermina emfitewsi.  Jien xi ħaġa li tiggwidani f’dawn l-affarijiet hija l-prudenza, li ma ngħaġġilx.  U allura fil-każ tal-Fondazzjoni Temi Zammit hija b’kera, fil-każ tas-Soċjetà Mużikali San Leonardo hija soċjetà li ilha mwaqqfa iktar minn 100 sena li ħadmet ħafna ġewwa Ħal Kirkop bħas-soċjetà mużikali l-oħra biex ġabu ‘l quddiem ħafna l-identità Koppina u altru li they have proved themselves.  Dawn għandhom amministrazzjoni eżemplari – l-Onor. Vella jafhom aktar minni għax ilu jirrappreżenta lil dak id-distrett aktar minni, I am sort of the latest kid on the block, u fil-fatt din hija l-ewwel esperjenza tiegħi fuq dan id-distrett – bħas-soċjetà l-oħra li hemm f’Ħal Kirkop u l-mod ta’ kif anke jamministraw il-flus li jiġbru u l-ammont kbir ta’ żgħażagħ li hemm involuti fis-soċjetà hija meravilja; lanqas postijiet u bliet ikbar minn Ħal Kirkop m’għandhom dan it-talent u allura they do merit li jkollhom ċens fit-tul, kif se jkollhom, ta’ 99 sena.  
It-tielet soċjetà li hija msemmija f’din ir-riżoluzzjoni hija l-Big Friends Guggen Musik.  Irrid ngħid li fil-ftit snin li ilha mwaqqfa, din is-soċjetà qed tagħmel ħafna xogħol u dejjem ġiet milqugħa tajjeb ħafna.  Il-post li tajniha b’kera f’Jannar ħadet ħsiebu, tejbitu, sebbħitu u allura jixirilqha li tieħu l-emfitewsi u allura se tkun qed tagħmel ċerti investimenti.  Din qed tingħata għal 50 sena u mhux 99 sena għar-raġuni li semmejt aktar qabel, jiġifieri biex dejjem inżomm ċertu proporzjon u nagħmel distinzjoni – dak huwa l-prinċipju tiegħi li ma nitfax lil kulħadd fl-istess keffa – bejn soċjetà li tkun twaqqfet relattivament riċenti u oħra li tkun ilha mwaqqfa snin.  Madanakollu l-bottom line huwa li t-tliet soċjetajiet jixirilqhom li nafdawhom b’aktar proprjetà għax qed jagħmlu l-ġid. 

THE CHAIRMAN:  Iktar rimarki?  L-Onor. Karmenu Vella.

ONOR. KARMENU VELLA:  Nixtieq nagħmel żewġ kummenti żgħar.  L-ewwelnett ningħaqad ma’ sħabi fuq il-bżonn li għaqdiet, speċjalment kulturali u mużikali, jingħataw dan it-tip ta’ support u naħseb nagħmlu sew li nkomplu ninkoraġġuhom, speċjalment kif qed jgħid sieħbi l-Ministru Jason Azzopardi, f’postijiet fejn forsi l-forte tagħhom hija l-festa li tiġi ċċelebrata kull sena u li biha qed iżommu ħajja l-kultura, eċċ.   Li xtaqt nistaqsi lill-Ministru Azzopardi huma żewġ affarijiet żgħar.  Fil-każ ta’ Ħal Kirkop qed tingħata b’ċens għax se jagħmlu benefikat fuqu.  Però din mhijiex kundizzjoni hux hekk?

ONOR. JASON AZZOPARDI:  Le, mhijiex.

ONOR. KARMENU VELLA:  Fil-każ tal-proprjetà tal-Furjana qed ngħidu li kienet b’kera u issa se tinqaleb f’ċens.  Hux hekk?
ONOR. JASON AZZOPARDI:  Iva, se tinqaleb f’ċens għal perjodu itwal milli kienet il-kera.

ONOR. KARMENU VELLA:  Meta ġie kkunsidrat l-ammont ta’ ċens li jħallsu, kienu għamlu xi benefikat li ttieħed into consideration għaċ-ċens?  Hemm stipulat kemm?
ONOR. CHARLES MANGION:  M’hemmx stipulat kemm imma jridu jagħmlu upgrading tal-post.

ONOR. JASON AZZOPARDI:  Għad-domanda tal-Onor. Vella ir-risposta hija iva.  Ħasra li ma ġibtx ir-ritratti miegħi għax jitkellmu waħedhom.  Definittivament fil-każ tal-Furjana l-ammont  kif kien u kif inhu llum .....

ONOR. KARMENU VELLA:  Qed nistaqsi dan biex jekk huma għamlu l-ispejjeż ma jiġux penalizzati tax-xogħol u l-investiment li għamlu.

ONOR. JASON AZZOPARDI:  Huma qablu.  

ONOR. KARMENU VELLA:  U fuq ta’ Ħal Kirkop qed ngħidu li jafu li se jagħmlu benefikat, imma mhijiex kundizzjoni b’kemm iridu jagħmlu ...

ONOR. JASON AZZOPARDI:  Le, m’hemm xejn.  Fil-fatt, għall-formalità, jekk irridu qegħdin hawnhekk u nistgħu anke nistaqsu lilhom direttament.

ONOR. KARMENU VELLA:  Ma naħsibx li hemm għalfejn.

ONOR. JASON AZZOPARDI:  Mr Chairman, qed jiġbduli l-attenzjoni li fil-każ tal-Fondazzjoni Temi Zammit store fix-Xatt tal-Isla ...

THE CHAIRMAN:  Onor. Ministru jekk tippermettili xtaqt nagħmel mistoqsija jew nitlob xi kjarifiċi fuqha.  L-ewwelnett jiena nikkondividi dak li kienu qed jgħidu l-kollegi u naħseb li dan li qed nagħmlu llum, fl-opinjoni tiegħi huwa, jew għandu jkun, l-ispirtu ta’ dan il-Kumitat.   Jekk nista’ nesprimi opinjoni personali, naħseb li huwa dan il-mod kif dan il-Kumitat għandu jagħmel l-aħjar użu minn riżorsa daqstant importanti li hija pubblika, u nieqaf hemmhekk b’dik l-osservazzjoni.  Onor. Ministru xtaqt nitlob xi kjarifiċi fuq it-tlieta li huma u nibda minn tal-Isla.

It-trasferiment li qed isir fl-Isla id-deskrizzjoni tal-proprjetà qed tagħmel riferenza għall-Fond Nru. 10, filwaqt li l-pjanta annessa qed turi ħames jew sitt stores minn store nru. 6 sa store nru. 10 u l-ħamsa li huma huma delineati bl-aħmar.   Jiena nixtieq li jkun kjarifikat bl-aktar mod ċar x’qed jiġi trasferit.
ONOR. JASON AZZOPARDI:  Jien ċert li huwa store wieħed għax l-oħrajn fil-fatt huma mikrijin.  Il-pjanta li għandna annessa a fini ta’ spjega qiegħda tirriferi għal stores 6, 7, 8, 9  u 10, però nikkonferma li l-kirja qed tingħata fuq fond wieħed biss, dak li hemm imniżżel fid-deskrizzjoni tal-post fil-parti ta’ fuq tal-kuntratt tal-kera - Fond Nru. 10 taħt it-Triq 31 ta’ Marzu, l-Isla.  

ONOR. CHARLES MANGION:  Peress li huwa kollu kkulurit bl-aħmar u l-istampa kollha hija mdawra bl-aħmar, forsi nistgħu nissingjawh jew xi ħaġa. 

ONOR. KARMENU VELLA:  Jew tindika biss il-proprjetà li se tgħaddi.

ONOR. JASON AZZOPARDI:  Il-probabilità hija li dawn tant huma żgħar – fil-fatt this is only 51 metres squared – li jkun diffiċli biex ikunu mmarkati fuq il-mappa li għandna.
THE CHAIRMAN:  Fuq is-site plan nifhem u nikkonferma dak li qed tgħid inti, imma fuq il-pjanta l-kbira idealment il-Fond Nru. 10 ikun indikat b’mod distint mill-erba’ l-oħra.  

ONOR. JASON AZZOPARDI:  Fair enough.  Osservazzjoni validissima, però qegħdin nikkonfermaw li fond wieħed biss qed jinkera.  

THE CHAIRMAN:  Mela dik ġiet iċċarata wkoll.  Rigward il-proprjetà ta’ Ħal Kirkop, il- pjanta qed tagħmel riferenza għal ground floor only up to the 12th course from road level.  Jiġifieri fuq hemm proprjetà oħra li hija tal-Gvern?

ONOR. JASON AZZOPARDI:  Mr Chairman, nistgħu bil-permess tal-Kumitat nitolbu lill-President, is-Sur Louis Zammit, sabiex jispjega ftit?
THE CHAIRMAN:  Is-Sur Zammit, bil-permess tal-Kumitat.
IS-SUR LOUIS ZAMMIT (President tal-Għaqda Mużikali San Leonardu):  Li hemm fuq il-pjanta wisq probabbli huwa l-parti li aħna xtrajna mingħand il-Gvern u l-parti l-oħra li qed nitkellmu fuqha bħalissa li huwa l-ewwel sular isfel għax fuqu diġà huwa tagħna.

THE CHAIRMAN:  Jiġifieri qed ngħidu sa 12-il filata għax mit-12-il filata ‘il fuq diġà jappartjeni lill-għaqda.

IS-SUR LOUIS ZAMMIT:  Hekk hu.  

THE CHAIRMAN:  L-aħħar mistoqsija min-naħa tiegħi.  Il-proprjetà tal-Furjana li taħbat mas-sur innifsu, is-saqaf tagħha qed ikun trasferit ukoll permezz ta’ din ir-riżoluzzjoni?  (Interruzzjonijiet)  Fil-fatt l-Onor. Mangion qed jiġbidli l-attenzjoni li l-kuntratt jgħid li mingħajr arja fid-deskrizzjoni. 

Is-Sur Saviour Spiteri, bil-permess tal-Kumitat.

IS-SUR SAVIOUR SPITERI (President tal-Għaqda Big Friends Guggen Muzik):  Il-post qiegħed maħżen fuq sular wieħed li ovvjament għandu saqaf – fil-fatt kellu ħafna ħsarat u aħna rranġajnih – li qiegħed  mal-istess proprjetà.

THE CHAIRMAN:  Jiġifieri s-saqaf m’għandux aċċess permanenti?

IS-SUR SAVIOUR SPITERI:  Iva, għandu aċċess.

THE CHAIRMAN:  B’liema mod titilgħu għalih? 

IS-SUR SAVIOUR SPITERI:  B’sellum.

THE CHAIRMAN:  Mela m’għandux aċċess permanenti.

ONOR. JASON AZZOPARDI:  Il-proprjetà li qed ngħaddu b’din ir-riżoluzzjoni hija mingħajr l-arja.

ONOR. CHARLES MANGION:  Jiġifieri tieħdu ħsiebha intom imma ma tistgħux nibnu fuqha.

THE CHAIRMAN:  Hemm aktar kjarifiċi xi jsiru?  Ma jidhirx li hawn u għalhekk se npoġġi din ir-riżoluzzjoni għall-vot.  Dawk favur  (Onor. Membri:  Aye)  Dawk kontra?  Agreed.
Ir-Riżoluzzjoni għaddiet nem. con.

RIŻOLUZZJONI DWAR TRASFERIMENT TA’ PROPRJETÀ (VERDALA INTERNATIONAL INTERNATIONAL SCHOOL FOUNDATION)
THE CHAIRMAN:  Il-Ministru.

ONOR. JASON AZZOPARDI:  B’differenza tat-trasferimenti l-oħrajn, din hija purament edukattiva u qegħdin norbtuhom jinvestu ammont stabbilit. Il-Verdala International School Foundation hija skola ġewwa Forti Pembroke li ilha għal ħafna snin tinkera mill-Gvern.  Din il-kirja skadiet fl-2007 u baqgħet tiġġedded bis-sitt xhur sitt xhur.  Ġewwa din l-iskola jattendu prinċipalment tfal tad-diplomatiċi li huwa posted f’Malta, però mhux biss għax jattendu wkoll tfal ta’ ġenituri Maltin.   Preżenti magħna hawn is-Sur Sandro Spiteri li huwa l-persuna inkarigata fi ħdan il-Ministeru tal-Edukazzjoni li mexxa d-diskussjonijiet mal-Fondazzjoni sabiex jiġi żgurat li se jingħataw ċens, emfitewsi ta’ 65 sena bil-patt u l-kundizzjoni li dawn se jinvestu mhux inqas minn €850,000 within a period of ten years minn meta jġibu l-permess tal-MEPA.  Iċ-ċens mhuwiex baxx, fil-fatt se jkun ta’ €52,000 fis-sena.  Saru diskussjonijiet biex jiġi żgurat li l-livell ta’ tagħlim ikun in line mal-istandards edukattivi li jistabilixxi u jippretendi l-Gvern li huma standards rikonoxxuti internazzjonalment.  Wara ħafna xhur ta’ diskussjonijiet wasalna sabiex nipproponu dan iċ-ċens ta’ 65 sena lill-Fondazzjoni bil-pattijiet u  l-kundizzjonijiet li għadni kemm semmejt fost oħrajn.  

THE CHAIRMAN:  Hawn rimarki?  Is-Sur Schembri, bil-permess tal-Kumitat.

IS-SUR EMAN SCHEMBRI (Direttur Ġenerali fid-Dipartiment tal-Artijiet):  Il-kuntratt li kellhom kien skada fl-2009 u  f’dan il-perijodu saru diskussjonijiet li kienu jinkludu anke l-curriculum li se jgħallmu min-naħa edukattiva.  Issa li wasalna għall-qbil ta’ kif se mmexxu ‘il quddiem,   iċ-ċens se jibda mill-2009 u t-tliet snin arretrati ftehemna li se jħallsuhom fuq perjodu ta’ ħames snin minn issa ‘il quddiem.

THE CHAIRMAN:  Ministru, issemma li jrid isir ammont ta’ investiment li huwa sostanzjali u li huwa marbut ma’ permess li jrid jinkiseb, hemm xi termini, bħalma ġieli ġara f’dan il-Kumitat, dwar kemm wieħed għandu żmien biex jissottometti applikazzjoni jew xi kundizzjonijiet oħra simili?  Nifhem li huwa fl-interess tagħhom li jsir l-iżvilupp imma aħjar inkunu ċari.
ONOR. JASON AZZOPARDI:   Ma jidhirlix li hemm xi kundizzjonijiet – preżenti hawn is-Sur Spiteri li jista’ jikkoreġini għax hu jaf id-dettalji ħafna aħjar minni – li se norbtuhom li entro tali żmien huma jridu japplikaw għand il-MEPA.  

THE CHAIRMAN:  Is-Sur Spiteri, bil-permess tal-Kumitat.

IS-SUR SANDRO SPITERI (Direttur, Curriculum and E-Learning fid-Dipartiment tal-Edukazzjoni):  Jiena kont u għadni r-rappreżentant tal-Gvern fuq il-Bord tal-Verdala International School.  Irrid ngħid li l-kuntratt ma jistipulax dik id-data għal żewġ raġunijiet.  L-ewwel waħda li l-iskola hija marbuta b’eżerċizzju ta’ akkreditament li għandha ma’ federazzjoni ta’ skejjel Amerikani li trid tagħmel ċerti health & safety measures fil-bini li jfisser li trid issir ċerta spiża.   Fil-fatt fis-snin minn meta l-kuntratt kien teknikament skada diġa’ nefqu madwar €150,000 biex jagħmlu upgrading tal-ground u affarijiet oħra għax kellhom bżonn jagħmluhom.  Apparti minn hekk, il-bini minnu nnifsu oġġettivament jitlob, u huma jafu li jitlob u l-ġenituri b’mod qawwi qed jitolbu, li jsir l-investiment.  Jiġifieri żgur mhux se jkun hemm ittitubar min-naħa tal-Bord tal-iskola biex jibdew il-proċess, għax fil-prattika diġà bdew jistaqsu lill-periti biex jiġu jaraw il-post, diġà għandhom xi kwotazzjonijiet oriġinali fil-prinċipju biex jagħmlu ċertu xogħol u l-Gvern stipula l-ispiża ta’ €850,000 li hija speċifikament għal spejjeż permanenti fil-bini, in the fabric of the building.    Jiġifieri dawn ma jistgħux jgħidu li għamlu spiża fuq il-computers u allura dik tkun parti mill-ammont.

THE CHAIRMAN:  Hemm ħsieb ta’ x’se jkunu dawn l-improvements?

IS-SUR SANDRO SPITERI:  Kif diġà għedt, qed iġibu periti, fil-fatt ġie perit wieħed żgur biex jiġi jara x-xogħol.  Diġà huma waħedhom għax kellhom bżonn jagħmluhom, kellhom iħarsu lejn il-waterproofing, kellhom jagħmlu xi rewiring għax kien hemm anke fejn kien hemm xogħol perikoluż, hemm xogħol ta’ ġebel tal-istruttura ta’ barra li hemm bżonn isir b’mod urġenti, jiġifieri dawk biss diġà huma spiża konsiderevoli.  Qed nitkellmu fuq bini storiku importanti li ilu ma jkollu investiment qawwi.  Id-diskussjoni li saret kienet li b’mod ċar il-Gvern Malti qed jagħti preferential treatment lil din l-iskola meta tqabbilha ma’ skejjel privati oħra, imma bil-patt u l-kundizzjoni li dan il-bini jrid jinżamm fi stat xieraq.

THE CHAIRMAN:  Jiġifieri kważi b’mod indirett irrispondejt il-mistoqsija li kont se nagħmel.  Qed taraw li se jkun hemm il-possibbiltà ta’ binjiet ġodda jew investiment fil-binjiet diġà eżistenti?  Minħabba l-fatt tal-post hu fejn hu u l-importanza tiegħu jien għalhekk staqsejt dik il-mistoqsija għax jista’ ikun  kien hemm kumplikazzjonijiet in kwantu ta’ permessi.  
IS-SUR SANDRO SPITERI:  L-emfitewsi kif inhu bħalissa ma jagħtix lok għal bini ġdid.  Hemm il-Fortizza u hemm il-barracks ta’ ħdejhom, il-Fortizza hija l-iskola sekondarja u l-barracks huma l-iskola primarja u bejniethom hemm ground li kien car parking area u għamluh ground, jiġifieri m’hemmx fejn tibni ġdid, allura hija ċara li n-nefqa trid tkun fl-upgrading ta’ dawn iż-żewġ binjiet.  
THE CHAIRMAN:  Iktar rimarki?  L-Onor. Charles Mangion.

ONOR. CHARLES MANGION:  Fi Klawsola 7 tal-kuntratt hemm li dawn l-improvements iridu jsiru fi żmien 10 snin minn meta jkun hemm il-ħruġ tal-permess tal-MEPA.  L-aħħar darba konna qisna żviluppajna l-kunċett li meta jkollna hekk nagħmlu wkoll klawsola fejn ngħidu li l-applikazzjoni għall-permess tal-MEPA trid issir within 12 months.  Jiġifieri jien nissuġġerixxi li din tiġi inserita f’dan il-kuntratt.

ONOR. JASON AZZOPARDI:  Jien ma nsibx diffikultà, però to be fair is-Sur Spiteri ma jistax jintrabat.

IS-SUR SANDRO SPITERI: Jien ma nirrappreżentax lill-bord imma nirrappreżenta lill-Gvern fuq il-bord.

ONOR. CHARLES MANGION:  Nagħmluha within 18 months u nimponuhielhom aħna.

ONOR. JASON AZZOPARDI:  Jiġifieri nimponu li within 12 months  jekk nibgħu ....

IS-SUR SANDRO SPITERI:  Jiena ma nifhimx f’dawn il-permessi, jiġifieri ma nafx jekk dan huwiex żmien twil jew qasir.

THE CHAIRMAN:  Jekk forsi nista’ nissuġġerixxi, naħseb xi forma ta’ terminu għandu jkun hemm għalkemm naħseb li 12-il xahar jistgħu jkunu viċini wisq.

ONOR. CHARLES MANGION:  Nagħmluha 18-il xahar.

ONOR. JASON AZZOPARDI:  Nistgħu nagħmluha sentejn?

IS-SUR SANDRO SPITERI:  Sentejn naħseb li huwa perjodu raġjonevoli.

THE CHAIRMAN:  Fin-nuqqas ta’ xi ħadd li forsi jista’ jagħti kelma  sostanzjali, sentejn huma raġjonevoli ħafna.

ONOR. JASON AZZOPARDI:  Jien ma nsibx diffikultà; tista’ tkun ġurnata u tista’ tkun 100 sena għax għalija mhijiex se tagħmel differenza.  Però naqbel mal-kunċett u rrid inkun ġust mas-Sur Spiteri għax  lanqas hu mhu l-persuna li jieħu deċiżjoni, huwa membru ta’ bord li ċ-Chairman tiegħu huwa persuna barranija.  Allura li kont se nissuġġerixxi bħala kompromess hu li nagħmlu  kundizzjoni li tali applikazzjoni trid issir within 24 months minn meta jkun iffirmat il-kuntratt.  

ONOR. KARMENU VELLA:  Jekk dawn qed nispeċifikaw it-terminu u t-terminu marbut mal-permessi tal-MEPA li jekk se jagħmlu l-improvement ta’ €850,000, il-permess tal-MEPA iridu jmorru għalih dejjem.  Kważi kważi jekk ma ssemmi xejn, tħalli l-kundizzjoni li jridu jagħmlu improvement ta’ €850,000 u tieqaf hemm.  Qed ngħid hekk għax huma jistgħu japplikaw għand il-MEPA għal xi ħaġa li l-MEPA ma tagħtihomx permess fuqha mbagħad jgħidulek li huma riedu jagħmlu dak it-tali proġett imma l-MEPA ma tathomx permess.  (Interruzzjonijiet)  Tħalli l-10 snin u tneħħi tal-MEPA għax huma bilfors iridu jmorru l-MEPA imma fl-istess ħin ma jkunux jistgħu jġibu l-iskuża li jkunu applikaw imma l-MEPA ma tkunx tathom il-permess.
ONOR. CHARLES MANGION: Biex japplikaw irid ikollhom il-permess tal-Commissioner of Lands u tal-Cultural Heritage, jiġifieri għalhekk qed nagħtuhom 24 xahar.

ONOR. KARMENU VELLA:  Imma li qed ngħid jien huwa li s-“subject to” tista’ tintuża favur tagħhom jekk ma jkunux iridu jagħmlu l-investiment ta’ €850,000. 

THE CHAIRMAN:  F’dak il-każ tkun qed tiġi abbużata.

ONOR. KARMENU VELLA:  M’iniex qed ngħid li se jagħmlu hekk.

THE CHAIRMAN:  Imma jekk se nneħħu r-riferenza għall-MEPA allura jrid ikun hemm rabta ta’ terminu sa meta jridu jintnefqu dawk il-flus miż-żmien minn meta jiġi ffirmat il-kuntratt, jiġifieri jew waħda jew l-oħra.

ONOR. KARMENU VELLA:  Naħseb li din iktar tagħmel sens.

THE CHAIRMAN:  Ħalli nipprova npoġġi ż-żewġ xenarji li qed niddiskutu.  Jew ikun hemm l-obbligazzjoni li ssir applikazzjoni mal-MEPA u allura jintrabtu biż-żmien ta’ sentejn biex jagħmlu dik l-applikazzjoni, jew inkella tħalli r-rabta ta’ investiment ta’ €850,000 b’rabta ta’ data mal-iffirmar tal-kuntratt.

ONOR. JASON AZZOPARDI:  U dik hija 10 years from date of deed.
IS-SUR SANDRO SPITERI:  L-iskola m’għandha l-ebda problema biex ikun hemm accountability u jkollha time limit.    Nixtieq niġbed l-attenzjoni li hemm checks and balances importanti.  Il-Gvern Malti għandu vot fuq il-bord, jiġifieri ma jistax ikun hemm rappreżentanza in bad faith għax il-Gvern Malti huwa membru fuq il-bord u l-Gvern Amerikan ukoll għandu rappreżentanza fuq il-bord, jiġifieri aħna għandna żewġ voti minn seba’.  Dik hija maħsuba apposta u għalhekk hija skola unika meta tqisha ma’ skejjel privati oħrajn, għax hemm din ir-realtà ta’ diplomatic corps, allura it is extremely unlikely li jkun hemm an application in bad faith.  That’s the point I want to make.  
ONOR. JASON AZZOPARDI:  Allura in vista ta’ dan li għedt inti, li kont se nissuġġerixxi huwa li nieħu s-suġġeriment tal-Onor. Vella u anke ċ-Chairman jidher li qed jaqbel miegħu, jiġifieri li jkun hemm l-obbligu li jonfqu €850,000 within a period of 10 years  from the date of signing of deed.

IS-SUR SANDRO SPITERI:  Jien ma nifhimx għax jien edukatur, la jiena perit u lanqas avukat, però l-biża’ tiegħi personali hija  mhux li l-iskola tittituba biex tapplika għax l-iskola diġà bdiet il-proċess hi minnha nnifisha biex tara x’hemm bżonn tonfoq, imma ma nafx kemm il-proċess tal-MEPA se jiekol minn dawk l-10 snin.  

THE CHAIRMAN:  Suppost li bir-riforma m’għandux jiekol ħafna.

ONOR. JASON AZZOPARDI:  Mela ħalli nressaq din l-emenda verbali.  
“Fi klawsola 7 tal-abbozz tal-kuntratt tal-Verdala International School l-ewwel sentenza għandha tiġi taqra hekk:

The emphyteuta shall spend the minimum sum of eight hundred and fifty thousand Euro (€850,000) on permanent improvements within a period of ten (10) years from the date of signing of this deed.”.
ONOR. KARMENU VELLA:  Fir-riżoluzzjoni għandna li l-kirja skadiet fl-2007.

ONOR. CHARLES MANGION:  Fil-fatt skadiet fl-2009.

ONOR. JASON AZZOPARDI: Hekk hu, fil-fatt għadni kemm għedt lil Ms. Brincat li se nagħmel emenda verbali li fejn hemm il-kelma “2007” fil-korp tar-riżoluzzjoni tiġi taqra “2009”.

THE CHAIRMAN:  Hawn iktar rimarki?  (Onor. Membri:  No)  Mela se nibda biex l-ewwel inressaq l-emendi verbali għall-vot.

Il-mistoqsija hija l-emenda verbali “B” għall-klawsola 7 tal-kuntratt kif ġiet komunikata mill-Ministru.  Dawk favur?  (Onor. Membri:  Aye)  Dawk kontra?  Agreed. 

L-emenda “B” għaddiet nem. con. 

THE CHAIRMAN:   Il-mistoqsija hija l-emenda verbali “A” li bis-saħħa tagħha qed nikkoreġu d-data.  Dawk favur?  (Onor. Membri:  Aye)  Dawk kontra?  Agreed. 

L-emenda “A” għaddiet nem. con.

THE CHAIRMAN:  Il-mistoqsija hi r-Riżoluzzjoni kif emendata.  Dawk favur?  (Onor. Membri:  Aye)  Dawk kontra?  Agreed.

Ir-Riżoluzzjoni, kif emendata, għaddiet nem. con.
ONOR. JASON AZZOPARDI:  Biex nifhem il-proċedura kif qed tgħidli Ms. Brincat, iċ-Chairman irid fis-6:30 p.m. jirrapporta progress fil-Kamra, imbagħad jien irrid nitlob il-permess tal-Kamra biex inressaq t-tliet riżoluzzjonijiet.
ONOR. KARMENU VELLA:  Għax ma jkunx hemm ftehim bejn il-Whips biex titnaqqas in-nofs siegħa tal-ħin tal-mistoqsijiet?

ONOR. JASON AZZOPARDI:   Jew inkella l-ftit minuti li nieħu biex naqra dawn ir-riżoluzzjonijiet jiżdiedu mal-ħin allokat għad-diskors tal-Kap tal-Oppożizzjoni.

THE CHAIRMAN:  Li qed jgħid il-Ministru huwa li jekk il-Kap tal-Oppożizzjoni jibda d-diskors tiegħu ħames minuti wara, jispiċċa ħames minuti wara.

ONOR. KARMENU VELLA:  Imma peress li llum tkun xandira diretta fuq it-televiżjoni jkun hemm il-ħin miftiehem  tal-airtime, jiġifieri jekk jgħid li ħiereġ fis-6:30 p.m. ma jistax joħroġ ħames minuti wara.

ONOR. JASON AZZOPARDI:  Jiena ma nsibx diffikultà, imma ma rridx li xi ħadd jaħseb li qed niekol mill-ħin tal-Kap tal-Oppożizzjoni.   

ONOR. KARMENU VELLA:   Jiena naħseb li jkun tajjeb jekk il-Whips jiftehmu li minflok il-ħin tal-mistoqsijiet jieħu 30 minuta, jieħu 25 minuta u l-aħħar ħames minuti tal-ħin tal-mistoqsijiet jieħdu l-Ministru biex jippreżenta r-riżoluzzjonijiet.

ONOR. JASON AZZOPARDI:  Tajjeb, mela nkellmu l-Whips.
THE CHAIRMAN: Qed neħodha li hemm qbil li nirrapporta lill-Kamra li dawn ir-riżoluzzjonijiet ġew approvati.  Nirringrazzjakom.

Fis-5.56p.m. il-Kumitat aġġorna.

